Poštovane dame i gospodo, 

uvaženi gosti,

predstavnici medija 
Čast mi je i zadovoljstvo da Vas pozdravim danas i to u instituciji u kojoj je okončan jedan dio projekta «Organizaciono, kadrovsko i materijalno-tehničko jačanje policije u borbi protiv organiziranog kriminala»  zbog kojega smo se danas i okupili.
Federalno ministarstvo unutrašnjih poslova je kao  strateške ciljeve u 2008. i 2009. godini postavilo stvaranje optimalnih preduslova za što efikasniji rad Federalne uprave policije, ali i drugih policijskih struktura u borbi protiv organiziranog kjriminala. U tom smislu, u 2008. godini pokrenut je i realiziran projekat organizacionog, kadrovskog i materijalno-tehničkog jačanja policijskih snaga u borbi protiv organiziranog kriminala kojim su obuhvaćeni aspekti obuke i opremanja policijskih snaga.
Projekat: «Organizaciono, kadrovsko i materijalno tehničko jačanje policije u borbi protiv organizovanog kriminala» podrazumjeva aktivnosti na tri nivoa: opremi, obuči i motiviraj.

U okviru ovog projekta realizirano je slijedeće:

1. Nabavka savremene policijske opreme Federalnoj upravi policije radi borbe protiv organizovanog kriminala. Federalnoj upravi policije je osigurana suma od 600.000 konvertibilnih maraka za ovu svrhu. Ovim je omogućeno osavremenjivanje policije u borbi protiv organizovanog kriminala. 
2. Organizirali smo postdiplomski specijalistički studij na temu «Zakonitost u istraživanju i dokazivanju organizovanog kriminala» koji se provodi na Pravnom fakultetu u Sarajevu. Ovaj studij pohađa 72 policajca iz Federalnog ministarstva unutrašnjih poslova, svih kantonalnih ministarstava unutrašnjih poslova, Državne agencije za istrage i zaštitu, Granične policije, Obavještajno sigurnosne agencije i Policije Brčko distrikta. Ovaj studij će policajcima zaduženim za organizovani kriminal dati neophodna stručna znanja o svim aspektima organizovanog kriminala kod nas te direktno uticati na primjenu osnovnog načela krivičnog gonjenja pripadnika organizovanog kriminala a to je zakonito prikupljanje dokaza i efikasno i zakonito provođenje istraga organizovanog kriminala. Na ovaj način, u najvećoj mjeri će se eliminisati  mogućnost da istrage protiv nosilaca ili pripadnika organizovanog kriminala budu obustavljane zbog nezakonitih dokaza ili usljed nedostatka dokaza. 

3. Organizacija specijalističkih kurseva na Policijskoj akademiji Federalnog ministarstva unutrašnjih poslova je povod našeg današnjeg okupljanja i odnosila se na savremena dostignuća  u istraživanju i dokazivanju pojavnih oblika organizovanog kriminala poput: trgovina drogom, trgovina ljudima, trgovina ljudskim organima, iznude, ucjene, kamatarenje, trgovinu oružjem, nuklearnim oružjem i nuklearnim materijama itd. U pet ciklusa, koji su održani od decembra 2008. do aprila 2009. godine edukovano je 80 policijskih službenika iz cijele Bosne i Hercegovine. Specijalistički kurs pod nazivom “Obuka za borbu protiv organizovanog kriminala” u okviru projekta “Organizaciono, materijalno-tehničko i kadrovsko jačanje policijskih snaga u borbi protiv organizovanog kriminala” realizovan je kroz 132 nastavna sata. 
4. Vrlo važno za napomenuti je i da je u okviru ovog projekta a na prijedlog Federalnog ministarstva unutrašnjih poslova Vlada donijela Odluku o povećanju plaća policajaca čime su policajci federalnog ministarstva unutrašnjih poslova postali najbolje plaćeni policajci u zemlji. Dobar materijalni status policajaca je jedan od neophodnih preduslova da policajci dobro rade svoj posao pa i posao borbe protiv organizovanog kriminala, pa će osnaživanje materijalnog statusa policije biti naše trajno opredjeljenje. 
5. Osigurali smo da Vlada FBiH ispoštuje i obezbjedi sva finansijska sredstva za materijalno tehničko jačanje Uprave policije koje je Uprava policije tražila u budžetu

6. U cilju jačanja Federalne uprave policije izvršili smo izmjene i dopune Zakona o policijskim službenicima kojim je odstupljeno od usvojenih principa pristupa redovnom upošljavanju u činu Policajac i Mlađi inspektor. Naime, ovim zakonom je predviđena mogućnost upošljavanja policijskih službenika u višim činovima u periodu od 6 mjeseci, čime ćemo kadrovski kapacitirati Federalnu upravu policije. Aktivnosti na ovom planu tek slijede.
Sve navedeno je realizirano u okviru projekta „Organizaciono, kadrovsko i materijalno tehničko jačanje policije u borbi protiv organizovanog kriminala“. 
Na ovome mjestu želim vas informisati da ovaj projekat provodimo i u ovoj godini i da ćemo realizirati posebne aktivnosti i to:

Izvršićemo nabavku moderne policijske opreme za potrebe provođenja posebnih istražnih radnji kao osnovnog instrumenta efikasne borbe protiv organizovanog kriminala. 
Angažovaćemo eksperte iz zemlje i inostranstva koji će na ovoj Akademiji provesti obuku za korištenje te opreme.
Smatram da ćemo na ovaj način jasno zaokružiti ukupan smisao ovog projekta, koji će svima nama ali posebno građanima dati za pravo da od policije traže efikasniju i izraženiju borbu protiv organiziranog kriminala.

Obzirom da je organizirani kriminal pojava koja u najvećoj mjeri ugrožava stabilnost i prosperitet jedne zemlje, onda su investicije u ovaj sektor jasna poruka svima da želimo graditi sigurnu i prosperitetnu Bosnu i Hercegovinu.
Na kraju, mislim da je važno napomenuti da se ovaj projekt direktno naslanja na projekt „Uspostava boljih mehanizama suradnje policije i tužilaštava“, jer je jedna od važnih karakteristika te saradnje i zajednička obuka policije i tužilaca. Mi smo već dali određene preporuke Visokom sudskom i tužilačkom vijeću BiH da se u taj projekat unesu upravo stručni aspekti zajedničke obuke policije i tužilaca i to specijalno na planu borbe protiv organizovanog kriminala.

Iz svega navedenog jasno je vidljivo da je Federalno ministratsvo unutrašnjih poslova pored redovnih aktivnosti uložilo značajne napore i materijalna sredstva s ciljem stvaranja što boljih uslova za efikasniji rad Federalne uprave policije u borbi protiv kriminala, te da su pored toga u značajnoj mjeri istim projektima bili obuhvaćeni i ostale agencije u FBiH i BiH sa kojima Federalna uprava policije nužno ostvaruje saradnju u izvršenju svojih operativnih zadataka.

Još jednom vas srdačno pozdravljam i zahvaljujem što ste svojim dolaskom dali značaj zajedničkim nastojanjima da organizaciono, kadrovski i materijalnotehnički ojačamo policiju.

Hvala!
